
Alþingi ályktar að fela utanríkismálanefnd að semja rækilega greinargerð um
afstöðu Íslands til Atlantshafsbandalagsins í tilefni þess, að 1969 getur hvert að-
ildarríki bandalagsins sagt sig úr því með eins árs fyrirvara. Í greinargerðinni
skal rætt um þau vandamál, sem tengd eru aðild íslands að bandalagi þessu, um
breytingar á alþjóðamálum á þeim 20 árum, sem bandalagið hefur starfað, og
viðhorfin nú; enn fremur verði þar raktar hugmyndirnar um öryggisbandalag
Evrópu, sem leysi Atlantshafsbandalagið og Varsjárbandalagið af hólmi. Greinar-
gerð þessi skal lögð fyrir Alþingi, er það hefur störf í ársbyrjun 1969, en að lokn-
um umræðum um hana verði telmar ákvarðanir um afstöðu íslands til Atlants-
hafsbandalagsins.

Greinargerð.
Í 13. grein Norður-Atlantshafssamningsins segir svo: "Þegar tuttugu ár eru

liðin frá gildistöku samnings þessa, getur hver aðili sagt honum upp með eins árs
fyrirvara, talið frá afhendingu tilkynningar þess efnis til ríkisstjórnar Bandaríkja
Ameríku, en hún skýrir ríkisstjórnum annarra aðila frá afhendingu slíkra til-
kynninga". Norður-Atlantshafssamningurinn gekk í gildi 24. ágúst 1949, og þann
dag 1969 gætu Íslendingar því sagt samningnum upp af sinni hálfu. Aðild Islands
að bandalagi þessu hefur frá öndverðu verið mikið deilumál á íslandi. Á þeim
tuttugu árum, sem bandalagið hefur starfað, hafa orðið miklar breytingar á al-
þjóðamálum, hernaðartækni og samskiptum ríkja, svo að viðhorf nú eru mjög ólík
því, sem þau voru 1949. Mikið hefur að undanförnu verið rætt um nýjar leiðir til
þess að tryggja frið í Evrópu, þar á meðal um öryggissáttmála. sem nái til allra
ríkja álfunnar og leysi af hólmi Atlantshafsbandalagið og Varsjárbandalagið. Af
þessum ástæðum öllum virðist einsætt, að Íslendingar og Alþingi fjalli gaum-
gæfilega um þessi vandamál í tilefni þess, að þjóðin á þess senn kost að segja sig
úr Norður-Atlantshafsbandalaginu, en síðan verði teknar ákvarðanir um stefnu Ís-
lands.

Hér er lagt til, að umræður og ákvarðanir verði undirbúnar með þvi, að utan-
ríkismálanefnd verði falið að safna gögnum og gera grein fyrir meginröksemdum
i þessu máli, svo að umræður geti orðið sem raunsæjastar og málefnalegastar.
Vænta flutningsmenn þess, að um þá málsmeðferð þurfi ekki að verða ágreining-
ur á þingi.


